
Matumuuna Inatsisartut suleriaasianni § 33 naapertorlugu aalajangiiffigisassatut 

siunnersuummik siunnersuuteqarpunga: 

 Naalakkersuisut Atuarfik pillugu Inatsisartut inatsississaat nr. 15, 3. December 

2012-imeersup kingornalu inatsimmut ilanngunneqarsimasinnaasunut atatillugu 

atuuttumut  nalunaarummut  Meeqqat atuarfianni immikkut ittumik atuartitsisarneq 

aammalu allamik immikkut perorsaanikkut ikiorsiisarneq pillugu 

Namminersornerullutik Oqartussat nalunaarutaat nr. 22, 23. juli 1998-imeersumut 

tulluussaaqqinneqarnissamik peqquneqarnissaannik Inatsisartut 

aalajangiiffissaattut siunnersuut 

 

(Inatsisartunut ilaasortaq Debora Kleist, Inuit Ataqatigiit) 

 

 

Tunngavilersuut: 

 

Ukioq 2015-mi Naalakkersuisut BDO aqqutigalugu pisortat ingerlatsineranni  

aaqqissuusseqqineq pillugu nalilersuisitsipput. Nalunaarusiami ilaatigut  PPR-ip (massakkut 

MISI-mik taaneqartartumut) aammalu immikkut ilinniartitsisarnernut tunngatillugu 

aalajangersakkat (VSP-t) kommuninut tunniunneqarnerinut  tunngassuteqartut 

sammineqarsimapput. Nalunaarusiami inerniliunneqarpoq PPR-ip 2012-mili akisussaaffittut 

kommuninut tunniunneqarata kingorna inatsisitigut naapertuuttunngorsaasoqarsimannginnera 

Imatsimmi nalunaarummilu pineqartumi atuartitseriaatsit assigiimmik 

taaguuteqarunnaarsimanerat tunngavigalugu attakkuminnaallisimammat. 

 

Inatsimmi nalunaarummilu oqaatsit atorneqartut assigiinnginnerisa kingunerisaanik  MISI’ni 

sullissinermini, soorlu immikkut atuartitsisalernissamut siunnersuinernut tunngatillugu 

imarisaatigut, maleruaqqusatigut assigisatigullu nalornisitsippat taava sullissinerni 

ataasiakkaani unamminareeqisuni kommunimi immikkoortortaqarfinni, atuarfinni, 

ilinniartitsisuni atuartunut ilaqutaasunullu pineqartunut ataasiakkaanut unamminareeqisumik 

ingerlaniarnermi unamminarnerulersitsissajunnarsivoq. Nalorninerup kingunerisaanik 

sullinneqartumut suliat sivitsortoornerinik, sullissinerit ataasiakkaat assigiisitaarnerullugit 

nalunaarut aallavigalugu sulinissamut assigissaanullu equsoortitsisinnaavoq.  

 

Nalunaarusiami ilaatigut imatut allaqqasoqarpoq:  

” Ajornartorsiutini qitiusoq tassaavoq 2012-imi meeqqat atuarfiat pillugu Inatsisartut inatsisaat 

nutaaq saqqummermat, immikkut atuartitsinerup aamma annertusisamik immikkut 

atuartitsinerup (VSP) akornanni immikkoortitsinngitsoq. Taamaattorli suli meraqarpoq VSP-

imut innersuunneqarnissaminnik pisariaqartitsisunik. Meeqqat atuarfianni immikkut ittumik 

atuartitsisarneq aammalu allamik immikkut perorsaanikkut ikiorsiisarneq pillugu 

Namminersornerullutik Oqartussat nalunaarutaat nr. 22, 23. juli 1998-imeersoq aallaavigalugu 

tamanna ingerlanneqarpoq. Nalunaarut, tassa 1998-imeersoq, suli atuuppoq, taannali 

immikkoortumi kommunet sulineranni immikkoortuni pingaarutilinni arlalinni meeqqat atuarfiat 

pillugu inatsimmut nutaamut naleqqunnani. Najoqqutassat erseqqinnerusut aamma inatsit 

ataqatigiinnerunissaat pillugu PPR-ip tungaaniit kissaatigineqarpoq.”1 

 

Nalunaarusiaq taaneqartoq 2015-mi nalilersuinermut tunngatillugu nutaamik 

taarteqartinneqassasoq ilisimasaarutigineqarsimagaluarpoq. Tamannali ajuusaanaraluartumik 

suli piviusunngortinneqarsimanngilaq, naak aamma nalunaarusiassaq pillugu arlaleriarluni 

tusarniaasoqartarsimagaluartoq. 

 

 
Aningaasatigut ingerlatsinikkullu pisortanut kingunerisassai  

Manna tikillugu ukiuni arlaqalersuni nalunaarusiap nutarterneqarnissaa siunertaralugu 

suliniuteqartoqartarsimanera toqqammavigalugu immikkut ilisimasalinnik 

suligasuartitsisoqartariaqarnissamut pisariaqartitsineq killeqartutut isikkoqarpoq. Taamaattorli  

ilimanarluarpoq,  immikkut suliamut soqutigisaqartut suliassap suliarineqarneranut 

tunngatillugu akuutinneqartariaqarnerinik. Taamaattumik nalunaarusiassap suliarineranut 

tunngatillugu A/C-p ataatsip nalinganik, tassalu 250.000 kr.-ninik, sulisitsinissaq annerpaamik 

ilimanaateqarsinnaasorinarpoq. 

Akerlianik isumaqarnarpoq, nalunaarusiassap nutaamik  tulluussaqqinnerata kingorna 

kommunini MISI’ni sullissiniarnerni nalornissutaasinnassut annikillinissaat taamaalinikkullu 

aamma sullissinernut sivikillisaataasinnaassasoq. 

 

Aningaasatigut allaffissornikkullu namminersortunut kingunerisassai: 

Naatsorsuutigineqanngilaq suliniut namminersortunut sunniuteqarumaartoq. 

 

Aningaasatigut ingerlatsinikkullu inuiaqatigiinnut sunniutigisinnaasai: 

Naatsorsuutigineqanngilaq nalunaarummi tulluussaaneq innuttaasut atugarisaanut 

sunniuteqangaassasoq. Taamaattorli maleruagassat ersarissaaviginerisigut tamanna 

angajoqqaajusunutnalornissuteqannginnerulersitsisinnaassasoq naatsorsuutigineqarsinaavoq. 

Nalunaarutip tulluussarneratigut angajoqqaat meeqqamik immikkut atuartinneqarnerannut 

eqqortumik sullinneqarnissamik malinnaaniarnerminni nukiit atortagaat 

toqqissisimanerulernerminni annikillinerusinnaanissaat periarfisarfissaqarnerulissaaq. 

 

 

 

                                                           
1
 ” NALUNAARUTIGINERA - AAQQISSUUSSEQQINNERMUT NALILERSUINEQ – Aningaasatigut aamma allaffissornikkut  

kingunerisai” qupp. 203ff 


